
				Гэта старонка была вычытаная

Бліжэй, бліжэй падпоўзае,

Вот ў саду хлапчына,

Вот з вачэй ён прападае

У густых галінах.

«Каб яшчэ мінут дзесятак»,

Костусь Бога просіць.

Зірк — Алесь са ўсіх лапатак,

Ў хвойнік з грушы коціць!

Глянуў Костусь — дзядзька ззаду

С цэпам прэ што духу.

— Галаву скручу я, гаду,

Я цябе, псяюху. —

Гоніць дзядзька хлопца, лае

Шорсткімі славамі.

Алесь пазухі трымае,

Драбязіць нагамі, —

Чэшэ борзда — што малому?

Дзядзька стаў хістацца.

Ды і дзе з малым старому

Ў беганцы зраўняцца?

Шмыгануў Алесь у хвойнік,

Даўшы два-тры круга.

— Я-ж табе, нябось, разбойнік!

Я табе, зладзюга!

Будзеш помніць, пападзіся,

Як табе, сабака!

Еш, хоць імі падавіся!

Ах, ты гад, вужака! —

І начаў сваё літаньне

С цэпам сярод поля:

— Каб вам шчасьця ані званьня;

Каб вам горка доля!

